
Mál nr.  72/2016 

M og 
vátryggingafélagið V v/ ábyrgðartryggingar bifreiðar. 

Ágreiningur um bótaskyldu er manni var bjargað úr brennandi bifreið. 

Gögn. 
Málskot, móttekið 7.3.2016, ásamt fylgigögnum. 
Bréf V, dags. 29.3.2016, ásamt fylgigögnum. 

Málsatvik. 
Hinn 24. nóvember kviknaði í bifreið (A) eftir að hún hafði lent í árekstri við aðra bifreið á 
Hringveginum. M kom að slysinu og dró hann ökumanninn úr bifreiðinni.  Kippti þá ökumaðurinn 
í hægri handlegg M með þeim afleiðingum að hann fékk slink á hægri öxl. 

M hefur krafist bóta úr ábyrgðartryggingu A hjá V vegna þeirra meiðsla sem hann hlaut við 
atvikið.  V hefur hafnað bótaskyldu. 

Álit. 
Samkvæmt 1. mgr. 88. gr. umferðarlaga nr. 50/1987 skal sá sem ber ábyrgð á skráningarskyldu 
vélknúnu ökutæki bæta það tjón sem hlýst af notkun þess enda þótt tjónið verði ekki rakið til 
bilunar eða galla í tækinu eða ógætni ökumanns.  Skv. 1. mgr. 89. gr. laganna ber skráður eða 
skráningarskyldur eigandi (umráðamaður) vélknúins ökutækis ábyrgð á því og er fébótaskyldur 
skv. 88. gr. 

Af gögnum málsins virðist mega ráða að ökumaður A hafi verið valdur að þeim árekstri sem var 
orsök þess að eldur kviknaði í bifreiðinni.  Skaðabótaábyrgð annarra aðila hefur því ekki stofnast 
vegna þessa.  Við það má miða að eldurinn í A hafi kviknað vegna notkunar hennar í skilningi 
ábyrgðarreglu 1. mgr. 88. gr. umferðarlaga.  Þá kann ökumaður A að eiga rétt á bótum fyrir 
líkamstjón sitt úr slysatryggingu ökumanns skv. 92. gr. laganna.  Á hinn bóginn verður ekki fram 
hjá því litið að meiðsl M hlutust við það að ökumaður A kippti í handlegg hans þegar hann hugðist 
draga ökumanninn út úr bifreiðinni.  Það atvik sem þannig varð þess valdandi að M varð fyrir 
meiðslum var það fjarlægt notkun bifreiðarinnar að ekki verður talið að skráður eigandi A, sem er 
annar en ökumaðurinn, beri á grundvelli 1. mgr. 88. gr. umferðarlaganna skaðabótaábyrgð 
gagnvart M.  Af því leiðir að M getur ekki átt rétt á bótum úr ábyrgðartryggingu A hjá V. 

Niðurstaða. 
M á ekki rétt á bótum út ábyrgðartryggingu A hjá V. 

Reykjavík,  26. apríl 2016. 
 

Þóra Hallgrímsdóttir lögfr. 
 
 Valgeir Pálsson hrl. Jón Magnússon hrl. 


